
pakaljavar 1 qinaljan

nu tjemaucikel itjen tua patjara maljavar ta kisupasaliv izua tjakudan a
kacalisiyan.

ta sicuayan, izua namasan remasurasudj tua i qinaljan, padjaljedjalj ta
marevetjvetjek na mamazangiljan kata kalingan izua uta sinanvuluvulung a
namapaqaljay a ramaljemaljeng sa maqati a tjulju vecekadan ta itjen a
matjadrusa ta titjen a taqaljaqaljan. aicu a tjamadju a puvarung a caucau a
pinaparangezan na mamazangiljan a kisan remasurasudj.

nu pakaljavar tua sitjukuya pakakaizuazuayin itjen a matjadrusa,
tjamadju a namaresepasaliv a cemekeljan a marekakaka, djauljen nua
kalaingan a pakiqepu, kalingan a penenetj tu mainu, tu nu ngida a maljavar.
satje paljayangi a tjaikuya tu venavaw tu tjasikagepugepu. mavan a
nasepasaliv a sikuletj tu tjanupida a vavain, nu tjanuita a djupeneq kimaya
mutjelu nuika musepatj ta kinupul a djinulis tu vavain. nu kudresul a pasaliv
izua nu tjanudrusa nuika tjanutjelu a djupeneq a tja vavain. tja sinan
pazangal aravac a vavaw, tja sipakalevaleva, tja sipucekeceklj, tja
sipudjavadjavay, tja sipagaljaqaljay uta. pupacugan aravac a vavaw i paiwan

zuku.

inika penenetj a kidrimu ta sipakaljavar a zikang , mavan nu matekel
anga a tja vinavaw pulingalingav anga itjen tu nungidanga a tja
sikagepugepuan a gadaw.nu paruarut tu izua tja pasaliv, maljavar itjen tu
sitjukuya, nu kudresul a pasaliv qacang a tja sitavung, namaya ta nasi na
caucau a kinapazangalan a qacang, tjaliyav a tja sikataqaljan a tjemukuya ta
sauzaiyan kata vavaw. nu kemuletj ta pasaliv ika amin a sinepacevakan a
pacunan, tja sikuletj auta a nasi na caucau, nu punasi a kemasi tjumaq anan,
kudresul a tja sitavung. ljawa kakudan nua vavuluvulungan, nu sepasaliv ta
mamazangiljan nu neka nu sitjukuya sanvetjeken na i tjumagq, sa kisekaulj
itjumaq ta mamazangiljan.

a ramaljemaljeng nu qivu nakuya kemedresulan itjen, seman pazangal
itjen sakamaya ta pazekatj ta zuma ta qaliqali, ika namakinemenem tu
mecevucevung itjen nungidangida. nu namakapazekatj itjen sipazekatj itjen,

nua zuma nua qaliqali nu titjen anga aya!

pazangalan nua semanumaq

izua tjaucikel nua tja ramaljemaljeng a mayatucu, tasicuayan azua tja
semanumaq a Paiwan zuku, tja sinan pazangal aravac a sengesengan,
maljiyan tua semuqadav, maljiyan tua semupicul, neka nu vatjuljayan neka
nu gavu a lingga, neka nu kaitati a namaya tua tja umaq tucu, saka azua
sisanumanumaq a nemanga, masi gade masi pana a qaciljai a kasiv.

saka aicu a ginaciljai a umaq, nanguaq angata nu umagqan, nu
kaljaljagelan maseljec itjen, nu kaljazulezulan ljemaljageljagel sakamaya.
manasika nu izua semanumagq tasicuayan, mapacun aravac a tja rasudjan i
ginaljan, nu kemeljang a mareka tja kaka i qinaljan, katua mareka tja
qali(drava) a tja ljagedigedi, tu uri semanumagq itjen, mangtjez a pusaladj,
sinan sengsengan anga a namaitucu a marepusarasaradj tua saliman
niamadju, inika pupateljipan tua picul, neka nu mavulaqut, neka nu
kipasaladj, neka nu kiluvad tua zailiu uta, nakemasi varung a qemeljing
sakamaya, saka izua mare kirangerangez a tja kakudan uta. tucuanga nu tja
pacunan mun, salimanga mun tua kipaisu, penaisu anga mun tua
kemudanga, sa kedri anga nu marepusalasaladj tua sengsengan. ta sicuayan
nu makasanumagq itjen, pupalisian a maleva, cemulju itjen tua qacang tua

kuka, venawa, gemavai sa cemavu, sa djaulji a mareka ljagediqedi a mareka

kaka katua mareka qali(drava) a ramaljemaljeng, sa kalevai a mapuljat a
zeliyan a paulan niamadju, mapuzangal aravac tua liningdjelj a umagq,
gaqivuin a pulingav a papulugem tuca umaq uta.

saka nu izua anga tja umaq, maqgepugepu a tja ramaljemaljeng, sa
kaljavar tu paka ljaimai a umagq, nu izuanga a ngadan nua umagq, pasemalav
tua sikataqaljan tu ljaima cu a umagq, ayatua a ngadan nua tja umaq, namaya
tua tja ngadan a caucau, mana pukeljang tua tja ngadan tua tja
kinalingdjeljan i ginaljan, tja sinan picul sinan mudingan uta, aicu a ngadan
na umagq, nisun a ngadan a patjepalalaut. mana kisun na pacun nu cuayanga,
azua umagq i paljing, pinu vecikan tua ngadan nua umaq niamadju, izua uta
kisun a lemangda tua tja sikataqaljan, azua ngadan nimadju, pinazuljuan ta
ngadan nimadju. saka a tapualjakan a kitaladj tuca umaq, maqati a
kipungadan tua umaq a mapuljat. nu izuanga ngadan nua umaq, nu tedep
itjen uri na suljivatj uri na sekanavalj itjen, aya tjaucikel nua

ramaljemaljeng.

lemuiluiluv a kuzap

izuwa tjaucikel na ramaljemaljeng, a naparulikezalj a kivalidi ta i
tjagaraus a namaljingedjelj a ginaljan, ta itjen a kacalisiyan a sevuculj.
izuwa a nakisan lemuiluv a paljakeljakev ta ginaljan a vucelacelay a
naqaljelam a mui, “ kuzap ” aya itjen. maretimaljimalji a tja kakaiyan izuwa
a “ qarudradrudray” aya, izuwa a “ ljeqeljeq ” aya! malain tu tjelu tu sepajt
tu lima nu ika unem, izuwa nu tjaliyav tu pida uta. vaivaik a ljemuiluv ta
ginaljan tiamadju, izuwa nu vaik a matjumaljiyaqaljan, palain tu sikapalisi
na pulingav sa namaqati a tja pacikelen a pasaqinaljan ta kaizuanan. nu tja
secevunganan i djalan tiamadju tja kiljavaranan, tu maya ljiyacada, avan nu
secevung sun ta tjumaljiyaqaljan a ika napulingalingav tjanusun, duratan sun
tjayain, sa natja pacikeli aya. azuwa “ kuzap ” ika maqati a tja kidjadjasan a
patavat a penagetelengan, kumalji a su patavaten a pasacadja nu ika varung
nimadju cimikel sakamaya a semazuwa ta kakaizuwanan.

matjalima a kakaizuanan nua kuzap i ginaljan, nu qezemezemetj vaik a

lemuiluiluv a makazaya nu ika makalauz ta ginaljan, ika maqati a tja
papatavaten a penagetelengan sagetju a nu tiyalj aya patjatjaucikel na i

ginaljan, nu maqadadaw nu secevung itjen tja sikavasak aya tja vuvu.

namaya ta cinemasan azua kuzap,izua ka tacavilj namacaul a cuacuay ika
mapacucun i ginaljan, sikaqutjav nua tja sikataqaljan, manuljinulju nua
pairing sa vaikan, azua natjemengelay a kinamalangan matuqgecilu aya,
ljakua cemikel sakamaya azua kuzap a magqinaljan, sa sancemasi a
mapalisi nua pairng.

izua tjaucikel ni vuvui ukani, kaiziyu a niasikataqaljan, azaua
puumagq tiamadju ta daduladan nisa tjagaraus, izua za lala a kakaizuanan
nua kuzap, kauri vaik tiamadju, ailja! kianemanga kizang ta tjaginaljan
aya, kacuin sa tuqulji a semavaquwan a ginaljan, avan nu vaik aya varung
ni vuvu, tjakeban ta cepeng nimadju sa gezetji ta qaciljay. ljakua ka
katiyatiyav anga kasucagevan ni vuvu a cepeng nekanga nu anemanema,
vaik anga a kuzap. avan nu tja sikasalu tu ui angata a tjaucikel nua

ramaljemaljeng aya ti vuvu.

